
ЦIыкIураш

УФ-м и Правительствэм и УнафэщIым и 
къуэдзэ Новак Александррэ КъБР-м и Iэ-
тащхьэ КIуэкIуэ Казбекрэ лэжьыгъэ 
IуэхукIэ Москва щызэхуэзащ. Ахэр теп-
сэлъыхьащ Къэбэрдей-Балъкъэр Респуб-
ликэм и социально-экономикэ зыужьы-
ны гъэмрэ инвестицэ проект инхэр зэры-
щагъэзащIэмрэ.

ГУЛЪЫТЭ нэхъыбэ хуащIащ турист Iэна-
тIэм. 2022 гъэм ди республикэм зып лъы-
хьакIуэ къэкIуащ цIыху мелуан 1,2-рэ, мы 
гъэми къытхуеблагъэр мащIэкъым. Гъэ 
къэс нэхъыбэм къацIыху «Iуащхьэмахуэ» 
турист-зыгъэпсэхупIэ щIыпIэр, абы 2030 
гъэ пщIондэ нэхъри зрагъэубгъуу, цIыху 
 нэхъыбэм зыщагъэпсэхуфын хуэдэу 
 ящIыну я мурадщ. Апхуэдэуи, кIапсэ 
 гъуэгухэм я бжыгъэр 14-м нагъэсынущ, 
лыжэ къэжыхьыпIэм километр 47-рэ и 
кIыхьагъыу щытынущ. Абы къыкIэрымыхуу 
зрагъэужьынущ Налшык курортми.

Къапщтэмэ, Кавказ Ищхъэрэ феде-
ральнэ щIыналъэм 2030 гъэ пщIондэ 
зэрызрагъэужьыну программэм Къэбэр-

дей-Балъкъэрым ехьэлIауэ хагъэхьа ин-
вестпроектхэр псори и чэзум зэфIэкIынущ. 
Псалъэм къыдэкIуэу жыпIэмэ, Тырныауз 
вольфрамрэ молибденрэ къыщыщIэхы-
ным теухуа проектым и япэ Iыхьэр зэфIа-
гъэкIащ. Абы цIыху 700-м нэс IэнатIэ ща-
гъуэтынущ. Шэджэм къыщызэIуахыну 
 хуабэщхэм цIыху мин 1,2-рэ щылэжьэфы-
нущ. Ар Кавказ Ищхъэрэм щынэхъ ин хадэ-
хэкI гъэкIыпIэу щытынущ, гектари 100 къы-
зэ щIиубыдэу. 

КъулыкъущIэхэр тепсэлъыхьащ «Мей», 
«Восточный» хьэблэщIэхэм, абыхэм я зыу-
жьыныгъэм сом меларди 55,6-рэ трагъэ-
кIуэдэнущ, псэупIэу метр зэбгъузэнатIэ 
 мелуан 1,2-рэ щащIынущ. IэнатIэ нэхъ ины-
Iуэ хэм ящыщу республикэм къыщызэIуахы-
нущ гипс щащI заводымрэ щэкI 
фабрикэмрэ.

«Абы и лъэныкъуэкIэ Урысейм и Правите-
льствэмрэ инвесторхэмрэ жыджэру дадо-
лажьэ. Ахэр къыдэхъулIэмэ, экономикэм 
хэпщIыкIыу зиужьынущ, ди цIыхухэм я 
псэукIэр ефIэкIуэнущ», - жиIащ КIуэкIуэ 
Казбек. 

«Узыншагъэ» лъэпкъ проектым и фIы-
гъэкIэ иужьрей илъэсхэм республикэм и 
медицинэ IуэхущIапIэхэр къагъэщIэ-
рэщIэж. Апхуэдэ зэгъэпэщыжыныгъэхэр 
щокIуэкI Налшык къалэ и поликлиникэ 
№2-м и терапие къудамэм. Лэжьыгъэр 
зэрекIуэкIым зыщигъэгъуэзащ КъБР-м 
узыншагъэр хъумэнымкIэ и министр      
Къалэбатэ Рустам. 

МЫ зэманым ухуэныгъэхэр и кIэм ноб-        
лагъэ, адэкIэ къапэщытщ сыт и лъэны-
къуэкIи зыхуей хуэзэу пэшхэр зэгъэ-
пэщыжыныр, инженер коммуникацэхэр 
 зэхъуэкIыныр, унэщIыбыр зехьэныр.

Поликлиникэм медицинэ Iуэхутхьэбзэхэр 
щыхуащIэ цIыху мин 18-м нэблагъэм. Зэ-
гъэпэщыжыныгъэхэр зэфIэкIмэ, сымаджэ-
хэм махуэкIэрэ щеIэзэ къудамэр щхьэхуэ 
ящIынущ - иджы ар етIуанэ къатым щыIэ-
нущ. 

Лэжьыгъэхэр ирагъэкIуэкI поликлиникэм 
и IэщIагъэлIхэми абы къекIуалIэхэми я 
Iуэхур нэхъ тыншу зэрыдэкIыным хуэщIауэ. 
Мыбдежым къыщалъытэнущ цIыхухэр куэ-
ду зэтримыхьэу зэрызэблагъэкIыну, IэщIа-
гъэлI зэхуэмыдэхэм я деж щагъэкIуэну 
 зэ маныр зэрагъэмэщIэну, чэзум хэтхэм я 
тыншыпIэр къызэрызэрагъэпэщыну, доху-
тырхэм я деж зэрызрагъэтхыну Iэмалхэр.

КъищынэмыщIауэ, IуэхущIапIэм къепха 
щIыналъэри зэIузэпэщ ящIынущ.

ЩХЬЭЩЭМЫЩI Изэ.

Хахуагъэ инрэ лIыхъужьыгъэ нэсрэ 
зыхэлъ, захуагъэмрэ пэжымрэ зи гъуэгу-
гъэлъагъуэ икIи абыхэм я телъхьэ лъэпкъ 
уардэущ дэ, адыгэхэр, дуней псом игъа-
щIэми дыкъызэрыщацIыхур. Тхыдэ гъуэ-
гуанэ кIыхь къэзыкIуа ди лъэпкъым мыма-
щIэу игъэващ гугъуехьрэ гуауэ куэдрэ, 
апхуэдэуи иIащ дэрэжэгъуэ щигъуэт, гуфIэ-
гъуэшхуэм щызэщIиIэтэ зэманхэри.

АДЫГЭХЭР ноби цIэрыIуэщ яхэлъ хабзэ 
екIумкIэ, лъэпкъ хьэлкIэ зэджэ фIыгъуэхэм-
кIэ. Абыхэм ящыщщ лIыгъэр, хахуагъэр, Хэ-
кум, бэм я къыщхьэщыжакIуэу щытыныр. Ди 
лъэпкъэгъухэм гушхуэ зэракIуэцIылъым и 
щапхъэ мымащIэу щыдолъагъу иджырей 
 дунейми. Абы и щыхьэт наIуэщ УФ-м и Пре-
зидентым и унафэкIэ Украинэм щекIуэкI дзэ 
операцэ хэхам ди лъахэгъухэм ящыщ куэд 
 хахуагъэрэ лIыхъужьыгъэрэ къыщагъэлъа-
гъуэу зэрыхэтыр. Щхьэмыгъазэу бийм пэщIэт 
зауэлIхэм захуагъэм папщIэ я псэр ят, хэкум 
и къыщхьэщыжакIуэ нэсу щыту. 

Апхуэдэ ди лъэпкъэгъу щIалэ лIыхъужь- 
хэм я щапхъэм щIэблэр щIэпIыкIыным, абы-
хэм я цIэхэр уахътыншэ хъуным хуэгъэпса лэ-
жьыгъэ щокIуэкI ди Урысей Федерацэм, ди 
Къэбэрдей-Балъкъэр щIыналъэм. А Iуэхум 
хуэгъэпсауэ щытащ Бахъсэн къалэ округым 
иджыблагъэ къыщызэрагъэпэща фэеплъ 
зэхыхьэхэр. Къалэм дэт курыт школхэу еза-
нэмрэ еханэмрэ къыщызэIуахащ а еджапIэ-
хэм я гъэсэну щытахэу Мэремкъул Азэмэт Ан-
зор и къуэмрэ Маклаков Александр Влади-
мир и къуэмрэ я цIэ-унэцIэхэр зытет фэеплъ 
пхъэбгъухэр. Украинэм щекIуэкI дзэ операцэ 
хэхам хэту  я псэр ятащ а щIалэ хахуэхэм. 

Абыхэм я фэеплъхэр щагъэлъапIэ зэхуэ-
сым  хэтащ Бахъсэн къалэ администрацэм и 
унафэщIхэр, Бахъсэн, Дзэлыкъуэ щIыналъэ-
хэм я дзэ комиссариатхэм и лэжьакIуэхэр, 
щIыпIэм и ветеранхэм я зэгухьэныгъэм и 
лIыкIуэхэр,  щIалэ-лIыхъужьхэм я Iыхьлыхэр,  
курыт школхэм я егъэджакIуэхэмрэ еджа-
кIуэхэмрэ.  ЩIалэхэм ятеухуа псалъэ гуапэ-
хэр щыIуащ зэхуэсым, фIыщIэ хуащIащ 
апхуэдэ  цIыху пэжхэр зыгъэса адэ-анэхэми. 

Мэремкъул Азэмэт Анзор и къуэр 1985 гъэм 
шыщхьэуIум и 13-м къалъхуащ. Донбассыр 

хъумэнымкIэ Украинэм щекIуэкI Iуэхугъуэхэр 
яубла нэужь, Азэмэт яхэтащ япэу а Iэна-         
тIэм Iухьахэм икIи лIыгъэрэ хахуагъэрэ 
 къигъэлъагъуэу пщэрылъ къыщащI къалэн 
псори зэфIихыу абы щыIащ. Сержант нэ-
хъыжь Мэремкъулыр Запорожье областым 
щекIуэкIа зауэ гуащIэхэм хэкIуэдащ, бийм 
 къикIуэт имыIэу пэщIэту. Хэкум и пащхьэм 
щиIэ къалэнхэр пэжу, къикIуэт зымыщIэу зы-
гъэзэщIа Мэремкъул Азэмэт Анзор и къуэм 
къигъэлъэгъуа хахуагъэм папщIэ, УФ-м и 
Президентым ищIа Унафэм ипкъ иткIэ 
 хуагъэфэщащ «ЛIыхъужьыгъэм и орденыр». 

Маклаков Александр Владимир и къуэр 
1987 гъэм жэпуэгъуэм и 19-м къалъхуащ. 
 Еб  гъэрыкIуэ гупым я пашэ Маклаковым и 
псэр итащ, зауэ IэнатIэм Iуту, и ныбжьэгъухэр 
ажалым щихъумэу. Хэкум и къыщхьэщы-
жакIуэ нэсу зыкъэзыгъэлъэгъуа щIалэм къы-
зыкъуиха лIыгъэшхуэр къалъытэу, УФ-м и 
Президентым ищIа Унафэм ипкъ иткIэ Мак-
лаков Александр Владимир и къуэм хуа-
гъэфэщащ «Хахуагъэм папщIэ» медалыр.   

Зэхуэсым къекIуэлIахэр а псоми щыгъуазэ 
хуащIащ еджакIуэхэм. 

- Ди щIыналъэр зэрыгушхуэ лIыхъужьхэм 
но бэ къахэхъуащ щIалэщIэхэу Мэремкъул 
Азэ мэтрэ Маклаков Александррэ я цIэхэри. 
Сакъыу дывгъэхъумэ абыхэм я фэеплъ 
нэхухэр, щIалэхэм я гъащIэ кIэщIым яху  зэ-
фIэкIа Iуэхугъуэхэр, къакъуэкIа лIыгъэмрэ 
 хахуагъэмрэ щIэблэр гъэсэнымкIэ щапхъэу 
сыт щыгъуи щрырет, - къызэхуэсахэм за-
хуигъазэу жиIащ Бахъсэн къалэ администра-
цэм и Iэтащхьэм и къуэдзэ Къардэн ФатIимэ. 
- ФIыщIэ ин  яхудощI щIалэхэм я адэ-анэхэм, 
я егъэджакIуэхэм, я благъэхэмрэ Iыхьлы-
хэмрэ. Абыхэм я ужьыр махуэ фхухъу псоми. 

Курыт школхэм я IэщIагъэлIхэмрэ   ныб-
жьыщIэхэмрэ къабгъэдэкIыу фэеплъ 
зэхуэсхэм хуагъэхьэзырат хэкупсэ унэтIыны-
гъэ зиIэ теплъэгъуэхэр, уэрэдхэр, усэхэр. 
Еджа пIэхэм я унафэщIхэми къызэхуэсахэр 
ягъэгугъащ  зи пашэ IуэхущIапIэхэм я гъэсэну 
щыта щIалэ-лIыхъужьхэм я гъащIэр, яхэлъа 
хахуагъэр нобэрей еджакIуэ цIыкIухэми ди 
республикэм къитаджэ щIалэгъуалэми                
гъуэгугъэлъагъуэ, гъуазэ хуащIыну.

ТАМБИЙ Линэ. 

И чэзум зэфIагъэкIынущ
КъБР-м и Iэтащхьэ КIуэ-

кIуэ Казбек хэтащ туризмэм 
и зыужьыныгъэм теухуауэ 
УФ-м и Президент Путин 
Владимир иригъэкIуэкIа 
зэIущIэм.

«КЪЭРАЛЫМ и туризм унэ-
тIыныгъэр лъагапIэщIэхэм 
зэ рыхуэкIуэм, абы къыди-
хьэх хэм я бжыгъэм зэрыхэ-
хъуэм мыхьэнэшхуэ иIэщ. 
Жыджэру заужь транспорт 
инфраструктурэм, курортхэм, 
хьэщIэщхэм, ресторанхэм, 
кафехэм, жылагъуэ щIы пIэ-
хэр зэIузэпэщ ящI, а унэтIы-
ныгъэмкIэ хьэрычэтыщIэ 
 проект куэд ягъэзащIэ, кIуэ 
пэтми цIыху нэхъыбэм Уры-
сейм зыщагъэпсэхуну къы-
хах», - жиIащ зэIущIэр къы-
щы зэIуихым къэралым и Iэ-
тащхьэм. Урысейм и Уна фэ-
щIым къыхигъэщащ Кавказ 
Ищхъэрэм и курортхэм щIэуп-
щIэшхуэ зэраIэр.

УФ-м и Президентым яди-
Iыгъащ федеральнэ мыхьэ-
нэ зиIэ объектхэр инвестор-
хэм я мылъкукIэ зэрагъэ пэ-
щыжын папщIэ щIыналъэ-
хэм етыжынымкIэ щыIэ 
Iэ малхэм теухуауэ къыхалъ-
хьа Iуэхур. Абы щIыпIэ ку-
рортхэм я зыужьыныгъэр 
ипэкIэ игъэкIуэтэнущ. Псом 
хуэмыдэу ар щхьэпэ хъунущ 
«Налшык» санаторэ-курорт 
комплексым и зыу жьы ныгъэ 
проектыр гъэзэ щIэ нымкIэ.

УФ-м экономикэ зыужьы-
ныгъэмкIэ и министр Решет-
ников Максим къыхигъэщащ 
блэкIа илъэсым КИФЩI-м и 
хьэщIэщхэм къы щыувыIахэм 

Туризмэм и мыхьэнэр

я бжыгъэр хуэ   диплIкIэ зэры-
хэхъуар, цIыху мелуани 2,4-м 
зэрынэсар. Кавказ.  РФ кор-
порацэмрэ уней хьэ ры чэ ты-
щIэ хэм рэ Архъыз, уащхьэма-
хуэ, Ведучи, Мамиссон зы-
гъэп сэ хупIэхэм я инженер, 
бгы-лы жэ инфраструкту рэ-
хэм сом мелард 52-м щIигъу 
халъ хьащ.

ЗэIущIэм къыщаIэта Iуэ ху-
хэм зэреплъыр КIуэкIуэ Каз-

бек  къигъэлъэгъуащ: «Къэ-
бэрдей-Балъкъэр Республи-
кэм и  эко номикэм увыпIэ            
нэ хъыщхьэ щызыубыдхэм 
ящыщ зыщ туризмэр. 2022 
гъэм кърикIуахэм япкъ иткIэ а 
унэтIыныгъэм зыужьыныгъэ-
хэр щыдиIэщ. Псори зэхэту ту-
ристу щIыналъэм щыIар мел-
уан 1,2-рэ мэхъу, ар 2021 гъэм 
елъытауэ процент 11,7-кIэ нэ-
хъыбэщ. Iуэ хутхьэбзэ хуа-

щIэхэр процент 19-кIэ хэхъуащ, 
налогыу къы хэкIыр - проценти 
7-кIэ. Абы къыпэкIуащ сом ме-
луан 542-рэ. Ноби абы тету йо-
кIуэкI. 2023 гъэм и щIышылэ-
мазае мазэхэм зыгъэпсэ-
хуакIуэхэм къахэхъуащ про-
цент 19-кIэ - цIыху мин 318-м 
нэблагъэ. 2025 гъэм ири-
хьэлIэу республикэм къакIуэ 
туристхэм я бжыгъэр мелуани-
тIым нэсынущ.

Къэбэрдей-Балъкъэрым и 
туризм щIыпIэ нэхъыщхьэ-
хэм хохьэ илъэс псокIэ лажьэ 
«Iуащхьэмахуэ» курортыр, 
«Налшык» санаторэр, Джи-
лы-Су Iэхэлъахэр, Дзэлыкъуэ, 
Шэджэм, Шэрэдж щIына-
лъэхэм щыIэ зыгъэпсэху-
пIэхэр. А курорт щIыпIэхэм зэ-
рызедгъэужьыну Iэмалхэр 
щыIэщ, адэкIэ щIэ гуэрхэр 
 зэ рыхэтлъхьэнуми догупсыс. 
ЩIыналъэхэр зэпызыщIэ 
«Кавказ лъагъуэ» турист гъуэ-
гуанэм хыхьэу «Горная 
 Кабардино-Балкария» гъуэ-
гуанэр зэхэдгъэуващ. Кило-
метр 600 хъу, «Къэбэр-
дей-Балъкъэрым и аузи-
щымрэ Iуащхьэмахуэ уар-
дэрэ» гъуэгуанэр Урысейм и 
лъэпкъ турист гъуэгуанэхэм 
хагъэхьащ. Иджыри апхуэдэ 
унэтIыныгъэ зыбжанэм иужь 
дитщ. «Туризмэмрэ хьэщIа-
гъэмрэ» лъэпкъ проектым 
хыхьэу грант дэIэпыкъуны-
гъэкIэ Iуэхугъуэ зыбжанэ 
 догъэзащIэ. ЩIыналъэм хьэ-
щIэщу 233-рэ щолажьэ, абы-
хэм зэуэ цIыху мин 16 щIэ-
хуэнущ. А унэтIыныгъэм що-
лажьэ цIыху минитху. Ар хьэ-
рычэтыщIэ Iуэху цIыкIумрэ 
курытымрэ фIыуэ зыщау-
жьыфын IэнатIэщ.

УФ-м и Президентым и 
пщэ рылъхэм япкъ иткIэ, Къэ-
бэрдей-Балъкъэрым и турист 
IэнатIэм зегъэужьынымкIэ 
лэ  жьыгъэхэм къыпытщэнущ, 
абы и лъэныкъуэкIэ Iэмал 
псори диIэщ».

Ди щхьэр яхудогъэщхъ

Налшык къалэм дахэу, Iэтауэ, нэгузыужьу 
иджыблагъэ щрагъэкIуэкIащ ЩIалэгъуалэм я ма-
хуэр. Лъэпкъым, къэралым и къэкIуэнур зэлъыта 
щIэблэр ягъэлъэпIащ, зыхагъэплъащ. 

КъБР-м ЩIалэгъуалэм я IуэхухэмкIэ министер-
ствэм иджырей щIэлэгъуалэр куэдым зэрыдихьэхыр 
къилъытэри, къалэм и утыку зыбжанэм зэхыхьэ 
гъэщIэгъуэнхэр къыщызэригъэпэщат. 

Горькэм и цIэр зезыхьэ зыгъэпсэхупIэм футболым, 
баскетболым, скейтбордингым, паркурым, воркау-
тым  дихьэххэм папщIэ мастер-классхэр щрагъэкIуэ-
кIащ, «Улицы гор» фIэщыгъэм щIэту щэнхабзэмрэ 
спортымкIэ фестиваль щызэхашащ. Музыкэ те-
атрым и гупэм деж иIэ утым хьэрычэтыщIэхэм ща-
хуэзащ щIалэгъуалэр. Абдежым щытепсэлъыхьащ 
грант дэIэпыкъуныгъэ зрата программэхэм, псапа-
щIэхэм щыщу къыхэжаныкIахэм я гугъу щащIащ, 
щIэныгъэлI ныбжьыщIэхэм я лэжьыгъэ нэхъыфIхэр 
утыку кърахьащ.

ЩIалэгъуалэ зэчиифIэхэм я IэдакъэщIэкIхэм я 
гъэлъэгъуэныгъэхэр къызэрагъэпэщам и мыза-
къуэу, зи щIалэгъуэр упщIэрейрэ - къэщIэрейрэ 
ягъэджэ гуащ. Нэхъ цIыкIу дыдэхэм аниматорхэм я 
нэгу зрагъэужьащ. Сытым дихьэхми, хэти игу ири-
хьын куэд щигъуэтынут абы.

Музыкэ театрым пщыхьэщхьэм щагъэлъэпIащ 
Къэбэрдей-Балъкъэрым и щIэблэ нэхъыфIхэр.           
КъБР-м ЩIалэгъуалэ IуэхухэмкIэ и министр Лу 
Азэмэт къызэхуэсахэм ехъуэхъуа иужь, я министер-
ствэм къыбгъэдэкI щIыхь, фIыщIэ тхылъхэр зы-
хуагъэфэщахэм иратыжащ.

- Мыхьэнэшхуэ иIэщ къэралым щIалэгъуалэм ярит 
Iэмалхэр мыпхуэдэ зэхыхьэхэмкIэ, я нэхъ мащIэу, 
илъэсым зэ дгъэлъэгъуэным, - жиIащ Лу Азэмэт. 

ЩIалэгъуалэ политикэр нобэкIэ мыхьэнэшхуэ зиIэ, 

IэнатIэ псоми я зэдай Iуэхущ. Мы зэхыхьэм куэду 
хэтщ щIыналъэхэм щыщ щIалэгъуалэр. Фестиваль-
форумым унэтIыныгъэ куэдкIэ лажьэ утыкухэр 
къыщызэдгъэпэщащи, абы щIалэгъуалэм я зэфIэкI, 
IуэхущIафэ щыдогъэлъагъуэ. Дэ дыхущIэкъуащ 
иужьрей зэманым тщIамрэ зэдгъэхъулIамрэ 
дгъэлъэгъуэну, - жиIащ министрым.

Мы гъэм и накъыгъэ-мэкъуауэгъуэ мазэхэм 
«Къэрал щIалэгъуалэ политикэм и лэжьакIуэ нэ-
хъыфI» урысейпсо зэпеуэм и хэгъэгу Iыхьэр ди щIы-
налъэм щекIуэкIащ. Абы и унэтIыныгъэ зэмылIэужьы-
гъуэхэм щытекIуащ  Къаскъул Аскэр (Совхозное 
къуа жэм щIалэгъуалэм я Iуэхухэмрэ спортымкIэ и 
IэщIагъэлI), Саракуев Хьэсэн (Джэрпэджэж къуа-
жэм и IэщIагъэлI), Корниенкэ Екатеринэ (Май муни-
ципальнэ щIыналъэм ЕгъэджэныгъэмкIэ и управле-
нэм щIалэгъуалэ политикэмкIэ и IэщIагъэлI нэхъыщ-
хьэ), Балъкъэр Каринэ (Къэбэрдей-Балъкъэр мэкъу-
мэш колледжым и унафэщIым и къуэдзэ). 

Апхуэдэу а пшыхьым щагъэлъэпIащ щIалэгъуа-
лэм ядэлэжьэнымкIэ Iуэху нэхъыбэ езыгъэкIуэкIыу 
къалъыта муниципальнэ щIыналъэхэр. Япэ увыпIэр 
Шэджэм муниципальнэ щIыналъэм хуагъэфэщащ, 
Прохладнэ, Шэрэдж щIыналъэхэр етIуанэ хъуащ, 
ещанэ увыпIэр Аруан щIыналъэм къихьащ. Абыхэм 
2024 гъэм зы щIалэгъуалэ зэхыхьэ екIу зэращIын 
мылъку хухахынущ.

«Зарница» дзэ-хэкупсэ зэпеуэм щытекIуахэри ща-
гъэнэIуащ. Япэ увыпIэр Шэрэдж муниципальнэ  
щIыналъэм, етIуанэр - Тэрч щIыналъэм, ещанэр 
Налшык къалэ округым и гупым къахьащ.

КъБР-м ЩIалэгъуалэм я IуэхухэмкIэ и министер-
ствэм къыбгъэдэкI щIыхь тхылъхэр пшыхьым щра-
тыжащ сабийхэмрэ щIалэгъуалэмрэ я гъэсэныгъэм 
зи гуащIэ хэзылъхьэхэм. 

ИНЭРОКЪУЭ Данэ.

Дахэу, Iэтауэ, нэгузыужьу

ТыншыпIэм
хуэщIауэ

2023 гъэм и етIуанэ илъэс ныкъуэм 
щIэджы кIакIуэхэм яIэ рыхьэну газет-
хэмрэ журналхэмрэ Iэ щы щIадз зэ-
маныр иухащ. АрщхьэкIэ къыкIэ-
рыхуахэм зы мазэкIэ нэхъ кIасэу ахэр 
хуа хьынущ дызыхуэкIуэ махуэ гъу-
нэгъухэм и пщIэр щIатмэ. 

Мази 5-м «Адыгэ псалъэ» газетым и 
уасэщ:

унэм ныфхуахьыну фыхуеймэ - сом 
682-рэ  кIэ пIейкIэ 69-рэщ;

фэ езым пощтым къыщыфщтэжы-
нумэ - сом 620-рэ кIэпейкIэ 85-рэ.

Ди индексыр П 5894

ПщIэ зыхуэтщI щIэджыкIакIуэхэ!

Къэбэрдей-Балъкъэр Республикэм и 
Парламентым и депутатхэм

ящIэн папщIэ
2023 гъэм бадзэуэгъуэм и 4-м Къэбэрдей-Балъкъэр Рес-

публикэм и Парламентым и зи чэзу зэIущIэ зэхэтынущ.
ЩыщIидзэнур сыхьэти 10-рщ.

КъБР-м и Парламентым и пресс-IуэхущIапIэ.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ



Вагъуэу къахолыдыкI Экологиемрэ экономикэмрэ 
зэтIолъхуэныкъуэщ

Дунейм
щыхъыбархэр

Сабиибэ анэхэр 
нэхъ пасэу пенсэм 

макIуэ 

Къэбэрдей-Балъкъэрым футболымкIэ

и чемпионатым и гуп  нэхъыщхьэм
зэхьэзэхуэр зэрыщекIуэкIыр

Командэхэр

1. «Искра»
2. «Тэрч»
3. «Родник»
4. «Кэнжэ»
5. «Спартак-Д»
6. «Шагъдий»
7. «Шэрджэс»
8. «ЛогоВАЗ»
9. «Малкэ»
10. «Имран»
11. «Урыху»
12. «Ислъэмей»
13. «Акъбащ»
14. «Псыгуэнсу»
15. «Дохъушыкъуей»

Дж.

8
8
7
9
9
9
9
8
7
10
8
7
8
9
10

Къ.

7
6
5
5
4
4
4
3
2
2
1
1
1
1
1

З.

1
2
2
2
2
2
1
1
3
2
4
4
3
2
1

Т.

26-10
21-6
23-6
19-17
26-16
30-22
25-23
12-17
6-10
16-28
13-27
11-17
17-21
14-24
13-28

О.

22
20
17
17
14
14
13
10
9
8
7
7
6
5
4

ФI.

0
0
0
2
3
3
4
4
2
6
3
2
4
6
8

Ущыпсэу щIыпIэм, узыдэс къалэм е 
къуажэм и фэ епплъу, ар абы дэмыс-
мэ, абы къыщимыкIухьмэ зыгуэр 
 хуэ ныкъуэу къыпщыхъуу цIыху щы-
Iэщ. И IуэхущIафэкIэ, и Iуэху зехьэ- 
кIэ кIэ, и псэлъэкIэкIэ, икIэм-икIэжым 
щIэх-щIэхыурэ зэрыщыплъагъумкIэ 
нэIурытыщэ хъуарэ пщIэшхуэ хуэп-
щIу. Налшык и уэрамхэм апхуэдэу 
фIыуэ «яцIыхухэм» ящыщ зыт  КъБР-м 
щIыхь зиIэ и артист, журналист цIэ-
рыIуэ Iусен Олег Мусэ и къуэр. 2021 
гъэм и гъэмахуэкIэм ар Абхъаз Рес-
публикэм кIуат зигъэпсэхуну. ЦIыху 
цIыкIур зыгъэгуIа коронавирус уз 
зэрыцIалэр къыпкърыхьэри абы 
 дунейм щехыжащ Олег, фIыуэ зы-     
лъагъухэмрэ и гуащIэм пщIэ хуэзыщI-
хэмрэ я фIэщ мыхъуу зэуэзэпсэу 
яхэлъэтыжащ… 

IУСЕН Олег 1953 гъэм щIышылэм и 
26-м къалъхуащ. Курыт еджапIэ нэу-
жьым ар щеджащ Театр гъуазджэмкIэ 
къэрал институт Луначарский А. В. и 
цIэр зезыхьэм (1986), драмэ театрым- 
рэ киномрэ я актёр IэщIагъэр абы 
 щызригъэгъуэтащ. ИужькIэ Къэбэр -
дей-Балъкъэр къэрал университетыр 
филологыу къиухащ (1975). 1989 гъэм и 
щэкIуэгъуэм къыщыщIэдзауэ 1992 гъэм 
и щIышылэ мазэ хъуху Москва дэт 
 «Театр-21» студием и актёру  щытащ. 
КъБР-м и Урыс драмэ театр Горький  М. 
и цIэр зезыхьэм 1998 гъэм къыщыщIэ-
дзауэ щылэжьащ, абы къы дэкIуэу 
 Нэ гъуей Мухьэдин и уней теат рым щы-
Iащ, «Северный Кавказ», «Газ ета Юга» 
газетхэм я корреспонденту щытащ. Ар 
щыджэгуащ Лорки и «Кровавая свадь-
ба», Горин и «Поминальная молитва», 
Мольер и «Жорж Сан», IутIыжым и 
«Эдип», Шекспир и «Король Лир», Боча-
новым и «Бинго», Гуртуевым и «Ране-
ный камень» спектаклхэм, нэ гъуэщI-
хэми. Абыхэм къадэкIуэу ар  хэтащ фи-
льм зыбжанэм. Апхуэдэхэщ «По Таганке 
ходят танки», «Казино», «Дорога на край 
жизни» «По небу босиком», «Глубокие 
реки» жыхуиIэхэр, нэ гъуэщIхэри. 
 КъБАССР-м и Ленин ком сомолым и 
 саугъэтыр къыхуагъэфэ щауэ щытащ 
Олег. Ди республикэм ЩэнхабзэмкIэ  и 
министерствэм и щIыхь тхылъкIэ зыб-
жанэрэ ягъэпэжащ, 2012 гъэм Шэшэн 
Республикэм и  Парламентым  и  щIыхь 
тхылъыр  къратащ. 2015 гъэм абы 
къыфIащат «КъБР-м щIыхь зиIэ и ар-
тист» цIэ лъапIэр, 2020 гъэм Театр 
лэжьакIуэхэм я  зэгухьэныгъэм и прав-
ленэм хагъэхьат. 

Олег фIыуэ зымылъагъурэ и зэчийм 
имытхьэкъурэ, пщIэ хуэзымыщIрэ абы 
фIэмылIыкIрэ бгъуэтынтэкъым. Ара-
гъэнт «Адыгэ псалъэ» газетым лэ жьа-
пIэ сыкъыщыувам ди лэжьэгъу гуэ рым 
къыщIызжиIар: «Олег хуэдэхэм сэлам 
къуахыу ухъумэ, журналист къыпхэ-        
кIауэ аращ». И цIыхуфIагъыр арауэ 
къысщохъу, ауэ, дауэ мыхъуми, зэи си-
гъэгъуэщакъым, сэлам къызимыхыу, 
къысщIэмыупщIэу щыблэкIаи къыс хуэ-
щIэ жыркъым. 

Театр лэжьакIуэхэм я зэгухьэныгъэм 
(СТД) и щIыналъэ къудамэм иджы-        
благъэ щрагъэкIуэкIащ Iусеным и фэ-
еплъ пшыхь, ар къызэралъхурэ мы гъэм 
илъэс 70 зэрырикъуам теухуауэ. Нэхъ 
пэш ин зэрамыхьамкIэ къызэгъэпэ-
щакIуэхэр щIегъуэжауэ цIыхухэр куэду 
къызэхуэсат. Хэтыт Олег зымы цIыхур, 
дэмылэжьар, ар зыхэта спектаклхэм  
емыплъар,  газетхэм къытехуэ и тхыгъэ 
купщIафIэхэм емыджар?! Языхэзри 
урикъунт а лIы гъэщIэгъуэ ным пщIэ 

Мэкъуауэгъуэм и 30-м ар 
тегъэхуэнымкIэ унафэ 
къыщащтар ООН-м и 
 Ассамблее Нэхъыщхьэм          
и зи чэзу зэхыхьэу 2016 
гъэм дыгъэгъазэм и 6-м 
иригъэкIуэкIарщ. 

АСТЕРОИДЫМ и дуней-
псо махуэр (Asteroid Day) 
хуэгъэзащ хьэршым къи-
лъэтыкIа пкъыгъуэ абра-
гъуэхэр дыщыпсэу ЩIым  
 гъунэгъу къыщыхуэхъукIэ, 
абы къыхэкIыуи къыщы-
жьэхэуэкIэ, а Iуэхугъуэхэм 
мыхъумыщIагъэу къашэн-
кIэ хъунур зыхуэдизым 
 жы лагъуэр щыгъуазэ щIы-
ным.

Гъэ щIэгъуэныр аращи, 
ды зы тепсэлъыхьым щIэ-
дза пIэ хуэхъуауэ къалъы-
тэр „Queen“ уэрэджыIакIуэ 
гупым а лъэхъэнэм гита-
рист цIэрыIуэу хэта, апхуэ-
дэ дыдэуи щIэныгъэм хуэ-
нэхъуеиншэу къекIуэкIа, 
 астрофизик Мэй Брайанрэ 
режиссёр Рихтерс Григрэ 
2014 гъэм зэрызэгурыIуауэ 
щытарщ, ЩIы Хъурейм 
къэралу тетым къыщызэ-
дащтэн хуэдэу, Астероидым 
и махуэ хэгъэунэхукIын зэ-
рыхуейм ехьэлIауэ.

Артист гъуэзэджэм
и гъащIэ гъуэгуанэр

хуэпщIынымкIэ. ЗэIущIэр СТД-м и 
унафэщI Фырэ Майе къызэIуиха иужь, 
къызэхуэсахэр драгъэплъащ Котляро-
вхэ Мариерэ Викторрэ Iусен Олег теу-
хуауэ траха фильмым. Абы щызэпкъры-
хащ Олег и гъащIэр къы зэ рекIуэкIар, 
цIыху куэд къыщыпсалъэрт артистым и 
гугъу ящIу, ауэ нэхъыбэр езым и гу-
къэкIыжхэрщ, и гупсысэ- хэрщ, и дуней 
еплъыкIэрщ. Псоми жаIэм пхышар ар 
дэтхэнэми зэра-Олегырт. Лэжьыгъэм 
къыхагъэщат  Кавказ Ищхъэрэм Гъуаз-
джэхэмкIэ и  институтым телевиденэм и 
режиссёрхэр щагъэхьэзыр и къудамэр 
къэзыуха Къумыкъу Заринэ и диплом 
лэжьыгъэу Олег щхьэкIэ игъэхьэзыра, 
«Две жизни» зыфIища фильмым щыщ 
пы чыгъуэхэр.  Ахэр  езым и псалъэ шэ-
щIащ, и дунейр къигъэлъагъуэу, и нэгум 
имы кIыу щыта нэщхъеягъуэр къы зы-
хэкIар къыпхуаIуатэу. Абдежым ще-
гъэжьауэ, сыукIытэжу, си нэпсыр схуэ-
Iыгъакъым. Дауэ апхуэдиз зы цIыхум и 
фэм зэрыдэхуар, дауэ ар абы къызэ-
релар, нэхъыщхьэжращи, гу быдэ 
имыщIу абы къызэрыIэщIэкIар?! Ауэ 
сытми жиIакъым адыгэм: «ЦIыхуфэр 
Iувщ». 

- Олег и творческэ гъуэгуанэм и 
пэщIэдзэм и деж сыщытащ жысIэкIэ 
пцIыупс сыхъунукъым. Ар Москва 
 къыщикIыжам, Тепляковым игъэса и 
ныбжьэгъухэри щIыгъуу, ди театрым 
езыгъэблэгъар сэрат, - жиIащ псалъэ 
щратым Горький Максим и цIэр зезы-
хьэ Урыс къэрал драмэ театрым и уна-
фэщI Балъкъэр Юрэ. - Олег зэрыар-
тистым, зэрыжурналистым, зэрыцIыху 
гъэщIэгъуэным щхьэхуэ-щхьэхуэу я 
 гугъу пщIы хъунущ. И артистыгъэм 
укъы теувыIэмэ, узыхуей дыдэр къы-
зыхэпщIыкI хъу IэщIагъэлIт ар, удэ-
лэжьэну икъукIэ тыншт. ГъащIэр къап-
щтэмэ, абы щынэгъуэщIт ар. Пэжым 
фIэкIа дунейм теттэкъым абы зызыди-
гъэшын. Философие щIэныгъэхэмкIэ 
доктор Хъурей Феликс Олег щхьэкIэ 
«лъэпкъым и напэ» жиIауэ щытащ, ар 
егъэлеиныгъэ лъэпкъ зыхэмылъ пса-
лъэхэу къызолъытэ сэ. ГъащIэм фIы-
щIэ хузощI абы Iусейн Олег зэрыхэтам 
папщIэ. 

КъыкIэлъыкIуэу псалъэ къищтащ 
ЩоджэнцIыкIу Алий и цIэр зезыхьэ 
Къэбэрдей къэрал драмэ театрым и 
 режиссёр нэхъыщхьэ Шыбзыхъуэ 
 Басир. Абы къыхигъэщащ псоми 
тцIыхур зы Олегыу зэрыщытыр: цIы-
хугъэшхуэ зыхэлъ, и напэ емыплъауэ 
лъэбакъуэ зымыч, пэжымрэ захуа-
гъэмрэ я телъхьэ Олег. 

- Куэдрэ дызэхуэзэртэкъым дэ, ауэ 
дыз рихьэлIа иужь дызэбгъэдэмыкIы-
жыфу Iэджэм я гугъу тщIырт. Яужьу 
дыщызэIущIам Кинематографхэм я 
 зэгухьэныгъэм щIыхэмыхьэмкIэ се-
упщIати, «хъуну?» жиIэри игъэщIэгъуат, 
апхуэдизкIэ цIыху зэпIэзэрытт Олеги.      
И дэфтэрхэр къихьыну щыжесIэм, Аб-
хъазым зыгъэпсэхуакIуэ кIуэрэ къэ - 
кIуэ жым и Iуэху зэрихуэну сыкъигъэгу-
гъат… - жиIащ Шыбзыхъуэм. 

Олег и гъусэу зы утыку щыджэгуну и 
хъуэпсапIэу зэрыщытар ибзыщIакъым 
КъБР-м и цIыхубэ артисткэ Хьэмыку 
Жаннэ. Бочановым и «Бинго»-р ре-
жиссёр Фырэ Руслан хуихьа иужьщ        
абы ар къыщехъулIар. Урыс театрым 
щигъэувыну мурад ищIри, Жанни 
 иригъэблэгъат. 

- Абы Олег и щыкъу анэу сыщыджэ-
гурт сэ. Телъыджэр Iусеным и ролыр 
 пылъ хьэни пыхинIаи хуэмейуэ езым 
зэрещхьыркъабзэрт. Удэлэжьэну гухэ-
хъуэт, тыншт, апхуэдизкIэ Iуэхум 

 жэуаплыныгъэшхуэ пылъу бгъэды-
хьэрти, сымыхьэзыру репетицэм сы-
кIуэн сыукIытэрт, - жиIащ Жаннэ. - 
Налшык и напэт Олег. Ар тхэкIыжри, 
къалэри  театрри тхьэмыщкIэ хъуауэ 
къысщохъу. 

Нартан дэт интернатым щызэри-
хьэлIэу ныбжьэгъу зэхуэхъуауэ щыта, 
НыбжьыщIэхэм я театрым (ТЮЗ) и ху-
дожественнэ унафэщI Нало Аскэр 
 къеджащ Олегрэ езымрэ я зэныбжьэ-
гъугъэр къыщежьар къыхэщу итхыжа 
«ГъэсакIуэ» Iуэтэжым щыщ Iыхьэ. И 
кIэм хунэгъэсакъым и псалъэр, и нэп-
сым и тэмакъыр щиубыдыкIри. Иужь-
рейуэ жиIар: «Сыту сыхуэмейрэт сэ         
ар тхэкIыжыну…» псалъэухарщ. 

- Сэ си кIэн къикIащ лэжьыгъэ куэ-
дым Олег (сызэреджэр Олежечкэт) 
сыды хэтыну. Езым и лъэIукIэ диплом-
нэу ягъэхьэзыр  фильмым  Олег  и  
анэш хуэм и ролыр щызгъэзэщIауэ 
 щытащ, ар лэжьыгъэ мыIей хъуауи 
къызолъытэ, - къыхигъэщащ КъБР-м и 
цIыхубэ ар тисткэ Тубай Раисэ. - Игъа-
щIэм зыгуэрым щIэкIияуэ, къэгуб-         
жьауэ слъэ гъуакъым ар. ШыIэ хэлъу, 
зэпIэзэрыту псэуащ. Нобэ ди махуэ-
щIущ къы зэрысщыхъур, и илъэс 70-р 
дэдгъэлъэ пIэну Олег дыкъригъэблэ-
гъауэ.  Аращи, псоми абыкIэ сыныво-
хъуэхъу. 

«Северный Кавказ» газетым Iусеным 
щыдэлэжьа, педагогикэ щIэныгъэхэм-
кIэ кандидат Кумыщ Риммэ  къилъытащ 
къызэхуэса псоми Олег  нэхъыфIу 
яцIыхуу, сыт щхьэкIэ жыпIэмэ абыхэм 
ар зэращIэр артистущи. 

- Сэ зэман куэд тезгъэкIуэдащ ар 
къэс цIыхуным, зэрымыпсэлъалэм, 
езым и дуней щэхум зэрыщыпсэум 
къыхэкIыу, - къыщIидзащ и псалъэ-       
хэм Риммэ. - Ар зыхэт спектаклхэм 
еплъын щIэздза иужьщ ар гупсысэш -
хуэ зиIэ, зи щхьэм куэд щызэзыгъэза-
хуэ цIыхуу, артисту си пащхьэм къы-
щиувар. И нэгу щIэкIхэм ауэ къызэры-
гуэкIыу зэрыхущымытыфым гу щы-
лъыстар редакцэращ. 

«Горянка» газетым и редактор нэ-
хъыщхьэ Къаныкъуэ Заринэ нэгъуэщI 
зыгуэру къыбгъэдэтауэ къыщохъу  Олег. 
Ар къызыхэкIауэ къилъытэри езыр 
зыхэта Абхъаз-Куржы зауэм Заринэ и 
дэлъху зэрыхэкIуэдар арат. Абы 
 игъэщIагъуэу къыхигъэщащ махуэ         
к ъэс къимыгъэсэбэп адыгэбзэр абы нэ-
гъэсауэ зыхищIэу, ирипсалъэу зэры-
щытар. 

- Театр утыкум щытщIу едгъэжьа усэ 
пшыхьхэр иужькIэ Сэралъп Мадинэ и 
арт-центрым  тхьат.  Куэдрэ абыхэм 
Олег хэтауэ езым и пшыхь щыхуэтщI-
ращ къыщыджиIар пэшым щIэсхэм 
апхуэдизу япэгъунэгъуу усэ къеджэну 
къызэрехьэлъэкIыр. Абы къегъэлъа-
гъуэ Олег хэлъа хабзэмрэ гъэсэны-
гъэмрэ. Си пьесэхэм еджэрт, къызэ-
рыщыхъуар къызиIуэтылIэжырт. Иужь-
кIэщ къыщысщIар апхуэдэу щIыфIэ-
гъэщIэгъуэныр: езыми итхырт пьесэ. 
Сыкъеджащ «Сосрыкъуэ» зифIища, 
Котляров зэщхьэгъусэхэм ягъэхьэзыра 
тхылъым ихуа и IэдакъэщIэкIым. Ар 
иджыпсту адыгэбзэкIэ зэрадзэкIри, 
 театрым щагъэувауэ тлъагъуныр си 
 хъуэпсапIэщ, - жиIащ Заринэ. 

ЗэIущIэм и кIэухыу пшыхьыр къызэзы-
гъэпэщахэми, артист гъуэзэджэм пса-
лъэ гуапэ хужызыIахэми, абы къри-
хьэлIахэми фIыщIэ яхуищIащ Олег и 
щхьэгъусэ Аллэ. 

ИСТЭПАН  Залинэ. 
Сурэтхэр Къарей  Элинэ  трихащ. 

МахуэгъэпсХьэршым  къилъэтыкIа  пкъыгъуэхэр

Астероид -
метеорит - метеор
АстероидкIэ йоджэ Ды-

гъэм къедза и къэухьым 
хэмыIэпхъукIыу къыщы зы-
лъэтыхь пкъыгъуэхэу «пла-
нетэ» жыхуэтIэхэм нэхърэ 
куэд кIэ нэхъ цIыкIухэм. Абы-
хэм я нэхъыбэр астроном-
хэм зэралъагъур джэды-
кIэм нэхърэ нэхъ иныжу хэ-
ша щIыкIэ яIэущ. Зэпэ-
хъурейхэр куэдкIэ нэхъ 
мащIэщ. 

МетеориткIэ йоджэ асте-
роидым и зы Iыхьэу, ди 
 планетэм и хьэуам къы щы-
хыхьэкIэ къыщызэхэлындэ-
рэ и кIэм нэс щызэхимыс-
хьэжу, щIы щхьэфэм къы-

лъэIэсынкIэ хъунум. 
Метеор зыхужыпIэ хъунур 

ЩIы Хъурейм и хьэуам 
 къанэ щымыIэу щызэхис-
хьэ жа уафэщI цIыкIурщ.

ЩIэныгъэлIхэм зэрыхуа-
гъэфащэмкIэ, Дыгъэм зэ-
ры зы щIишэ и къарум (гра-
витацэм) жыжьэ Iуимы-
гъэкIрэ и къэухьми къы зэ-
щIиубыдэу уахэм итщ зи 
зэблэупIэр километрым 
 нэхърэ нэхъ ин астероиду 
мелуани 2-м нэблагъэ. Абы 
щыгъуэми, дыкъэзыгъэ-
гузавэу къыхэгъэщыпхъэр 
аращи,  къэзыущыхь уа-
фэщI цIыкIухэм ящыщу  зи 
зэпрыупIэр километри 3-м 
нэхърэ нэхъ инхэр дэркIэ 
шынагъуэшхуэ къэзышэщ, 

ахэр ди планетэм, языны-
къуэхэм дежи ямылейуэ, 
 гъунэгъуIуэ къызэрыхуэхъур 
къэтлъытэмэ. 

БлэкIам
дриплъэжмэ

Тхыдэ мыжыжьэр щы-
хьэт зэрытехъуэмкIэ, хьэр-
шым къикIыу ЩIым къы-
лъэIэса «Тунгус метеорит» 
зыфIаща мывэ скъар аб-
рагъуэр ди къэралым Сы-
быр лъэныкъуэмкIэ щыIэ            
и щIыналъэм, нэхъ пыухы-
кIауэ жытIэмэ, псыхъуэхэу 
Ленэрэ Тунгускэрэ я зэ-          
хуаку  дэт  мэзылъэ тIуа-
щIэш хуэм 1908 гъэм мэ-
къуауэ гъуэм и 30-м щехуэ-
хауэ  щытащ. Аращ Астерои-       
дым и дунейпсо махуэр а 
пIалъэм щIыхуагъэзари. 

Апхуэдэуи, ди планетэм 
къытехуа метеорит нэхъ 
 инхэм ящыщу къалъытэ 
Африкэм щыIэ Намибие 
къэралым и щIыналъэм 
къы щагъуэтыжа мывэ «кIа-
нэ» телъыджэри. Абы и зэп-
рыупIэр метри 3-м нобла-
гъэ, тонн 60-м щIигъу и 
хьэлъагъщ. И зэхэлъыкIэм       
и процент 84-р гъущIщ. Ар           
а щIыпIэм щыщехуэхар, зэ-

рыхуагъэфащэмкIэ, илъэс 
мин 80 ипэкIэщ. Iэхэлъахэм 
щыпсэу фермерым абы гу 
щылъитар 1920 гъэращ.

Дыщыпсэу ЩIыгум илъэс 
мин 13 ипэкIэ къылъэIэ сауэ 
щыта метеорит нэхъ шына-
гъуэхэм ящыщу щIэ ны гъэлI-
хэм къалъытэр 1984 гъэм Ан-
тарктидэм къыщалъэгъуа, 
Марс уафэщI  тпы Iудзам къы-
жьэхэуа  нэгъуэщI хьэр-
шырыкIуэ  пкъыгъуэ абра-
гъуэм къы гуиуда иужькIэ, ди 
плане тэми къэса, АLH84001 
нагъыщэ зрата мывэ скъар 
абрагъуэрщ. Астрофизик хэм 
зэрыхуагъэфащэмкIэ, абы             
и ныбжьыр илъэс меларди 
4,5-м ноблагъэ.

Дауи, дызытепсэлъыхь 
Iуэхум ехьэлIауэ зи цIэ нэхъ 
къиIуапхъэхэм ящыщщ  
2013 гъэм Урал бгы екIуэ-
кIым адэкIэ къыщыс Челя-
бинск къалэм щхьэ щы-
лъэтыкIыу километр 70-кIэ 
абы пыIуха Чебаркуль жы-
лэм зы километркIэ пэ жы-
жьэ хыжьей цIыкIум хэ- 
хуауэ щыта ме теоритри. 
Мывэ пыдзахуэу абдеж къы-
щагъуэтыжахэм, псори зэ-
хэту, килограмм 650-рэ я 
хьэлъагът.  

 КЪУМАХУЭ Аслъэн.

Футбол  Алътудыр
зэрахуимыкIуэтщ

Къэбэрдей-Балъкъэ-
рым футболымкIэ и гуп 
нэхъыщхьэм и гъэмахуэ 
чемпионатым и зи чэзу 
зэIущIэхэр екIуэкIащ. 
Джэ гугъуийм иужькIэ, 
зэкIэ зыри зытримыгъэ-
кIуауэ, бжьыпэр Алътуд 
къуажэм и «Искра»-м 
иIыгъщ. Ар еянэу Старэ 
Шэрэдж щыджэгуати, 
мы къуажэм и «До-
хъушыкъуей» командэм 
4:2-уэ текIуащ.

ЗЫМИ и гугъауэ къы- 
щIэ кIынукъым етIуанэу 
щыт «Тэрчымрэ» епщы-
кIущанэ увыпIэм зэкIэ 
къы щызэтеувыIа «Акъба-
щымрэ» зэрытемыгъэ-
кIуэну - 1:1-уэ иухуащ абы-
хэм я зэIущIэр. 

Гу зэрылъытапхъэщи, 
еща нэ увыпIэм щыт Псы-
нэдахэм и «Родник»-мрэ 
«Тэрчымрэ» я гъуащхьэ-
хъу мэхэрщ псоми ефIэ-
кIыр. Хьэрхуэрэгъухэм  мы 
гупхэм я гъуэм топ хы-
рыхщ къыдагъэкIыну яху-
зэ фIэ кIар.

Псынэдахэм и футбо-
листхэм зэIущIибл  къу- 
 дейщ ирагъэкIуэкIар. Зи 
чэзу зэIущIэм ар  Нал-              
шык и «Спартак-Д»-м             
2:0-у текIуащ. Апхуэдиз-      
рэ фIэкIа джэгуакъым 
«Ислъэмейри». Зеикъуэ 
 къуажэм и «Шагъдий» 
 командэр, мыгъэрей          
щIы махуэ чемпионатым 
 етIуанэ увыпIэ къыщызы-
хьар, и хьэщIат «Ислъэ-
мейми», топ тхурытхукIэ 
зэхъуажэри, зэрытемы-
гъэкIуауэ зэбгрыкIыжащ.

Мыпхуэдэ бжыгъэш хуэ-
хэр щыплъагъукIэ уи гуа-
пэ мыхъуу къанэркъым 
 гъуащхьауэхэр гушхуауэ, 
къызэмыплъэкIыу, мы-
шы нэу зэрыджэгур. ИтIа-
нэ уигу къокIыж сыт щы-

гъуи Iэзэу футбол джэгу 
Бразилием и футболист-
хэм жаIэгъауэ щытар:  «Дэ 
дызыхуейм хуэдиз топ  фи 
гъуэм дэдгъэкIынщ, фэ 
фхузэфIэкIым хуэдиз ди 
гъуэм къыдэвгъэкI». Нобэ-
кIэ, абы и лъэныкъуэкIэ 
 Зеикъуэм и «Шагъдийр» 
къы хожаныкI. Абыхэм яху-
зэфIэкIащ джэгугъуиб-
гъум къриубыдэу хьэр-
хуэрэгъухэм я гъуэм топ        
30 дагъэкIын, ауэ езыхэми 
я гъуащхьэтетым 22-рэ Iэ-
щIэкIащ.

НобэкIэ ирагъэкIуэкIа 
 зэ IущIэ бжыгъэхэр зэры-
зэ хуэ мыдизым къыхэкIыу, 
я зэфIэкIхэм зэкIэ мы хьэ-
нэшхуэ епт хъунукъым, ауэ 
топ нэхъ мащIэ дыдэ 
 хьэрхуэрэгъухэм я гъуэ-
хэм дэзыгъэкIыу нэхъ 
быдэуи зызыхъумэжар 
«Мал кэ» командэрщ. Ап-
хуэ дэ бжыгъэхэр зэ пэп-
лъытмэ, адрейхэм ефIэ-

кIыр Псынэдахэ и «Родни-
кырщ». Мыбы топу хьэр-
хуэрэгъухэм я гъуэхэм 
дигъэкIар 17-кIэ нэхъы-
бэщ езым IэщIэкIам нэхъ-
рэ.

Хьэрхуэрэгъухэм я гъуэм 
топ пщыкIущ дигъэкIауэ  
гъуащхьауэхэм я деж            
пашэныгъэ  щызыIыгъыр   
«Шэ р джэс» командэм 
щыщ  Тамаев Аланщ. Топ 
пщIы рыпщIкIэ къыхэжа-
ны кIахэу абы кIэлъокIуэ 
Бэчбо Маратрэ («Родник») 
Урысбий Ратмиррэ («Шагъ-
дий»). ЕпщIанэр Апажэ Чэ-
римщ (топибгъу).

Иджы щыгъуазэ фы-
хуэтщIынщ командэхэр 
иужьу зэ рызэдэджэгуам 
кърикIуа бжыгъэхэм: 
«Псыгуэнсу» (Псыгуэнсу) - 
«Малкэ» (Малкэ) - 1:2, 
«Шагъдий» (Зеикъуэ) - 
«Ислъэмей» (Ислъэмей) - 
5:5, «Шэрджэс» (Шэджэм) 
- «ЛогоВАЗ» (Бабугент) - 
1:1, «Имран» (Бахъсэн) - 
«Урыху» (Урыху) - 1:1, «До-
хъушы къуей» (Старэ 
Шэрэдж) - «Искра» (Алъ-
туд) - 2:4, «Тэрч» (Тэрч) - 
«Акъбащ» (Акъбащ) - 1:1, 
«Спартак-Д» (Налшык) - 
«Родник» (Псынэдахэ) - 0:2.

КъыкIэлъыкIуэну зэ Iу щIэ-
хэр дызыхуэкIуэ зы гъэп сэ-
хугъуэ махуэхэм екIуэ-
кIынущ. Щэбэтым зэ дэ-
джэ гунущ: «Акъбащ» - 
« С п а р т а к - Д » , 
«Уры ху» - «Дохъушыкъуей», 
«Ис лъэмей» - «Кэнжэ», 
 «Мал кэ» - «Шагъдий». Тхьэ-
махуэм зэIущIэнущ: «Лого-
ВАЗ» - «Тэрч», «Иск ра» - 
«Шэрджэс», «Родник» - 
«Псыгуэнсу» командэхэр.

ШАФИЙ  Аслъэн.

А адыгэ псалъэжьым, дауи, щы-
гъуазэтэкъым фашист Германием и 
Iэтащхьэхэр. Ауэ жыхуиIэ дыдэр           
къащыщIащ: Гитлер СССР-м къы-
теуэным куэд иIэжу абы и щIына-
лъэр ягуэшакIэт. 1939 гъэм  фюрерым 
Iэ тридзат «Директива №32» дэф-
тэрым. Зытеухуари  къизэуа иужь 
 Совет Союзым и  щIы налъэм игъуэ-
тыну теплъэрт. Ауэ ар щIэдзапIэ къу-
дейт.

ХЭКУ зауэшхуэм и япэ лъэхъэнэм 
фашистхэр, уеблэмэ, езыхэри щы-
мыгугъыххауэ псынщIэ дыдэу къэкIуа-
тэрт. Абы иригъэгупсысащ мы Iуэ-             
хум нэхъ гъэхуауэ бгъэдыхьэн зэры-
хуейм. 1941 гъэм бадзэуэгъуэм и 16-м 
Гитлер иригъэкIуэкIащ и блыгущIэт 
 нэхъ гъунэгъухэу Борман, Геринг, Ро-
зенберг, Кейтель, Иодль сымэ зыхэта 
зэIущIэ. Абы щытепсэлъыхьащ яубы-
да щIыналъэхэр зэрагуэшыну икIи 
 зэ рызэрахьэну щIыкIэм.

Вермахтым и штаб нэхъыщхьэм и 
унафэщI Гальдер къызэрилъытамкIэ, 
фашист Германием иубыда е дяпэкIэ 
иубыдыну щIыналъэхэр иIыгъын 
 папщIэ дивизэ 56-рэ ирикъунут. 
Абыхэм ягъэзэщIэн хуейт а щIына-
лъэхэм къыщыкъуэкI къалэнхэр. Зы 
танк корпус Кавказ ЩIыбым, тIу - Ин-
дыл и Iуфэхэм кIэлъыплъынут, зырыз 
хухахат Урал Ипщэмрэ Ищхъэрэмри.

Мис а Уралым и лъапэхэм езы «Гер-
мание Иным» и лъахэ абрагъуэр 
 щиухырт:

КъухьэпIэ Европэмрэ Европэ Куры-
тымрэ нэмыцэхэр урымхэм зыгуэр-      
кIэ щадэгуэшэн хуейми, къуэкIыпIэ 
лъэныкъуэм - Польшэм, Белоруссием, 
Прибалтикэм, Урысейм унафэ щы-
зыщIынур езыхэм я закъуэт.

ИпэIуэкIэ, 1941 гъэм гъатхэпэм и 1-м 
Гитлер Iэ зыщIидза нэгъуэщI дэф-
тэрым - «Ольденбург» планым рейх 
къэунэхунур къыщыгъэлъэгъуат и 
щIы налъэр Вислэ къыщыщIэдзауэ 
Уралым нэсу.

«Дэ дяпэкIэ Уралым и къухьэпIэм- 
кIэ къэгъэзауэ къару зыбгъэдэлъ зы 
къэрали щыдгъэIэ хъунукъым,  -  жи-
Iэрт Гитлер. - Уеблэмэ, а къалэныр 
дгъэзэ щIэнущ, илъэсищэкIэ дыщIэбэ-
нын хуей хъуми. Германиер лъэ быдэ-
кIэ щыувынур Уралым и лъэныкъуэкIэ 
зэрызэуэн къару зыбгъэдэлъ къэрал 
щымыIэмэщ - ар ящIэн хуейщ си ужь-

«КъыумыукIа мыщэм и фэм
  гуащэр щумыгъэгугъ»

кIэ си къулыкъур зылъысыну псоми. 
Иджы къыщыщIэдзауэ дэ ди хабзэ 
ткIийр сыт щыгъуи зытетынур зыщ-
нэмыцэхэм фIэкIа нэгъуэщI зы 
лъэпкъи Iэщэ зэрихьэ хъунукъым. 
Аращ нэхъыщхьэр. КъэдгъэIурыщIа 
лъэпкъхэр дзэ къулыкъум къыщIед-
джэн щхьэусыгъуэ къыкъуэкIми, дэ 
абыхэм Iэщэ етт хъунукъым. Зыри - 
славянхэри, чеххэри, къэзакъхэри, 
 украинхэри - хуиткъым Iэщэ яIыгъыну. 
Ар зезыхьэну хуитыр нэмыцэхэм я за-
къуэщ».

КъуэкIыпIэмкIэ щыIэ щIыналъэхэр 
япэщIыкIэ «ягъэкъэбзэн», нэхъ гу-
рыIуэгъуэу жыпIэмэ, яхъунщIэн  хуейт. 
Абыхэм мылъкур, дыщэхэкIхэр, фIы-
гъуэ зэмылIэужьыгъуэхэр кърашы-
ныр Гитлер пщэрылъ щищIащ - рейхс-
маршал Геринг Герман. Апхуэдэ щIы-
кIэкIэ ягъэкъэбза щIыналъэхэр иужь-
кIэ инспекториати 4-у ягуэшынут: 
Ба ден (нэхъапэм Киеву щытар), Вест-
фалие (Баку), Саксоние (Москва) 
 Гоштиние (Ленинград).

Адрей нэхъ щIыпIэфIхэр «Германие 
Иным» хыхьэн хуейт. ГъэщIэгъуэнщ 
зэныкъуэкъушхуэ къызэрыкIа Къры-
мым теухуауэ Гитлер и мурадар: 
«Кърымым къанэ щымыIэу игъэкъэб-
зыкIын хуейщ мы зэманым абы 
щыпсэухэр. Абы щыпсэун хуейр нэ-
мыцэхэм я закъуэщ, - жиIэрт фюре-
рым. - Абы хагъэхьэ хъунущ Ищхъэрэ 
Тавриери - ари Рейхым щыщынущ».

Гитлер тхыдэмкIи еплъэкIыжырт. 
 КъухьэпIэ Украинэр (Галициер) Австро-
Венгрие империем хыхьэу зэрыщы-
тар къилъытэкIэрэ ар хуейт а щIына-
лъэри аргуэру нэмыцэхэм я жьауэм 
щIэувэжыну. Нэмыцэ куэд щыпсэуа 
прибалтикэ къэралхэри, Индыл Iуфи 
«Германие Иным» хигъэхьакIэт.

СССР-м и щIыналъэ ягуэшахэм 
 къы щыунэхуну къэралыщIэхэу блым я 
Iэтащхьэхэу Гитлер игъэувынут езым и 
нэфI зыщыхуа нэмыцэ генерал ныб-
жьыщIэхэр. ЗэрыгурыIуэгъуэщи, ахэр 
империем и жыIэм зыкIи ебакъуэ 
 хъунутэкъым.

Абыхэм щыпсэухэр-щэ? Фашист Iэ-
тащхьэхэм зэраубзыхуамкIэ, а щIы-
налъэхэр зея урысхэм, украинхэм, 
молдованхэм, белорусхэм, нэгъуэщI-
хэми я бжыгъэр мелуан щэ ныкъуэм 
щIи гъунутэкъым. Адрейхэр Урал 
зэпрахун е ягъэлIэн хуейт. Къэнахэр 
игъащIэкIэ нэмыцэхэм яхуэпщылIын, 

абыхэм псэукIэ дахэ къыхузэрагъэ-
пэщын хуей, заводхэм, фабрикэхэм, 
губгъуэхэм щылажьэкIэрэ Германием 
и лъэщагъыр ягъэбыдэу.

КъуэкIыпIэ щIыналъэхэмкIэ ми-
нистру ягъэуват нэмыцэхэм я расэ 
ефIэкIыныгъэм и теориер къэзыгуп-
сыса икIи «журтхэм я Iуэхум къэгъазэ 
имыIэу кIэ етыным» и планыр 
зэхэзылъхьа Розенберг Альфред. Абы 
хуит ищIынутэкъым нэмыцэхэмрэ 
 славянхэмрэ IуэхукIи ныбжьэгъугъэ-
кIи зызэпащIэну. Иужьрейхэр щхьэ-
хуэу псэун хуейт, къыхуащI я унафэу.

ЗэрыгурыIуэгъуэщи, пщылIхэм тхэ-
кIэ-еджэкIэ егъэщIэным, щIэныгъэ 
егъэгъуэтыным, я щэнхабзэр хъумэ-
ным, уеблэмэ, зыри тепсэлъыхьыртэ-
къым. Ахэр театр е кино кIуэ хъунутэ-
къым. КIэщIу жыпIэмэ, Iэщым хуа-
гъэкIуэну я мурадт.

Мис аращ кIуэдыжыгъуэ жыхуаIэр! 
Пэжу, урысхэм, украинхэм, белорус-
хэм кIуэдыжыгъуэр къапэплъэртэ-
къым - Уралым и щIыбкIи щIышхуэ 
дэлъщ ущыпсэу хъуну. Аращи, ахэр 
къызэтенэну къыщIэкIынут, ауэ адрей 
лъэпкъхэр-щэ?

Мыри хьэлэмэтщ. Ди тхыгъэм и 
пэщIэдзэм зи гугъу щытщIа зэIущIэм 
Гитлер псом хуэмыдэу щытригъэчы-
ныхьащ  яубыда  щIыналъэхэм 
щекIуэкI Iуэхухэр «хуабжьу нэрылъа-
гъуу» щытын зэрыхуейм. Гитлер къи-
гъэуващ Сталиным хуэдэ цIыху а 
 щIыналъэхэм къыщымыунэхуным 
егъэлеяуэ хуэсакъыну: «Нэхъыщхьэр 
езы цIыху гупхэркъым, атIэ абыхэм 
ахэр зэщIэзыгъэуIуэфхэр къахэкIын-
кIэ зэрыхъунурщ». Уеблэмэ, абыи егуп-
сысат зэрыпхъуакIуэ нэхъыщхьэр!

- Ди насыпщи, ди мызакъуэуи, на-
цистхэм пщылIыпIэм ирагъэувэну 
зыхуамурада лъэпкъ псоми я насып-
щи, фашистхэм къайхъулIакъым я 
 мурад бзаджэхэр.

Мазэ зыбжанэ нэхъ дэмыкIыу, 1941 
гъэм и дыгъэгъазэм хьэщхьэрыIуэхэр 
Москва и деж щыщIагъэIащ, Сталин-
град иужькIэ зыми шэч къытрихьэ-
жакъым СССР-р Хэку зауэшхуэм 
зэрыщытекIуэнум. Совет зауэлIхэм 
езыхэм я Хэкум и мызакъуэу, Еворопэ 
псор, нэхъ куууэ уIэбэмэ, дуней псор, 
фашист пщылIыпIэм кърагъэлащ. 
Аращ пэжыр икIи ар зыми хущIэуфэну-
къым.

ШАЛ  Мухьэмэд.

Фэеплъ

Налшык къалэм и про-
курорым и дэIэпыкъуэ-
гъу нэхъыжь Тэхъу Еленэ 
диIыгъащ  К. теухуа уго-
ловнэ Iуэхур.  Ар ягъэ-
къуаншэ УФ-м и УК-м и 
159-нэ статьям и 3-нэ,      
4-нэ Iыхьэхэм къыщыхьа 
щIэп хъаджагъэхэм хуэ-
дэхэр илэжьауэ.   

КЪЫЗЭРЫЩIАГЪЭЩА-
ЩИ, ягъэкъуаншэр  2018 - 
2022 гъэхэм,  «Дом МВД» 
товариществэм и уна-
фэщIу лажьэу, я унэм 
 къегъэщIылIа щIыпIэм га-
ражхэмрэ машинэ гъэу-
выпIэхэмрэ  щаухуэну яхуи-
гъэлъагъуэурэ, фэтэр 
куэду зэхэт унэм щып-
сэухэм ящыщу цIыху 14-м  
сом мелуани 3,4-м щIигъу 
къаIэщIихащ.   

Судым К. къуаншэу къи-
лъытащ - абы илъэси 3 
 щигъэкIуэнущ тезыр зыт-
ралъхьахэм ар  щрагъэп-
шы ныж къызэрыгуэкI ко-
лонием.

УЭРДОКЪУЭ  Женя.

ПцIым фIым
ухуишэркъым

КъБР-м и
Прокурэтурэм

